
　　觸蠻二國，思奪蝸牛國金礦鐵路權也。非一日矣。計不得逞，乃變其方針，思以暗奪之策取之。　　金蠶【《括異志》：金

蠶，金色，食以蜀錦，取其遺糞置飲食中，毒人必死。善能致他財，使人暴富。遣之極難，多以金銀藏篋，置蠶其中投之路，遇人

收之去，謂之嫁金蠶】者，性陰毒而貪，能以暗計傷人而取其財物，因致暴富。有時以金錢遺人，不過藉以為餌。誤為其所蠱而受

之，必受其害。世呼之曰「嫁禍金蠶」。以金錢運動，辦理金礦。觸王知其貪得無厭也，賄以數十萬金鎊，盡買其金礦。金蠶乘國

事未定之際，徑與訂約。蠻王聞之，亦思攫取蝸牛國之鐵路權。

　　蝸牛國有蟄蟲者，智深勇沈之士也，伏而不出。蝸牛王屢徵之，不起。慨國中實業之不興，利權之外溢，倡議自辦鐵路，不借

外股。觸國計不遂，乃為強勒借款之謀。

　　蝸牛國郵傳部大臣蜉羽【《詩》：蜉蝣之羽，衣裳楚楚。疏云：蜉蝣，一名渠略，朝生暮死】者，浮華之士也。衣裳楚楚，雅

善趨蹌，然為事絕無遠慮。嘗言，人生如白駒過隙【《史記．留侯世家》：學辟各引導輕身，呂後德留侯，乃強食之曰：「人生一

世間，如白駒過隙，何至自苦如此乎。」】，朝不謀夕，何能及遠，好為目前苟且之計。受觸國之運動，力主借款。外務部大臣蜒

蚰，從而主張之。

　　蟄蟲出死力以相抵抗，誓以身殉鐵路。烈士烏龍【三秦謠：蛇盤烏龍，勢與天通】，素以收回國權為主義。於是，開會演說，

力求抵制，感激奮發，嘔血而亡。螳螂【《爾雅》：不過螳螂。疏：一名螳蠰，一名螳螂】者亦鐵路工程師也，攘臂而起，思竟烏

烈士未竟之志。不得當，亦發憤卒。

　　自烏、螳二烈士殉路，於是國民聞風興起。富商斯螽【《詩》：五月斯螽動股】，首先發動集股。五月而集股成，遂電政府力

爭。而電爭金礦者，亦不一而足。政府知眾怒之難犯也，計漸轉環，議贖回金礦自辦。而鐵路借款，亦改為部借部還，大權尚不至

旁落。而暗中之蠹蝕，亦已多矣。正是：

　　豹死留皮雙烈士，甘心賣國彼何人？

